
A
inmensa maioría dos traballos publicados
por don Xaquín Lorenzo, en volumes ou en
artigos en revistas especializadas, refírense

ao que se chama Cultura Material dentro da sistema-
tización habitual da Etnografía Galega. Pero tamén
nos deixou a súa visión sobre a Cultura Espiritual dos
galegos nas súas charlas e conferencias, nas súas
entrevistas cos medios de comunicación, nalgúns
artigos da prensa diaria ou en esculcas sobre este par-
ticular nalgunhas das revistas culturais nas que cola-
boraba a cotío.

Como ten sinalado X. M. González Reboredo, a cultu-
ra espiritual tamén ocupou algúns dos seus estudios
máis coñecidos, como o seu traballo sobre o tardo, o
seu artigo sobre “O esprito da més en Lobeira” ou a
súa colaboración con Vicente Risco sobre a festa do
tres de maio en Laza, estudos que poden reflectir a
pegada das esculcas antropolóxicas de J.G. Frazer e a
teoría das “supervivencias”nos horizontes históricos:

así, a supervivencia das crenzas sobre o tardo, espe-
cie de diaño burlón de Galiza, responderían á “alma
espencialmente pagá dos nosos campesiños” que
“non podía prescindir en absoluto de todas aquelas
forzas misteriosas (das que o trasgo sería unha lem-
branza) e, a pesar dos esforzos do cristianismo, con-
serva aínda moitas formas de vella relixión”.

Esta tese era habitual tamén en moitas das súas char-
las e conferencias e aboiaba de novo ao referirse a
moitas das nosas festas populares aínda vivas,como o
antroido, os maios ou os magostos. Sobre todas elas
deu múltiples conferencias, publicou artigos, e foi
obxecto de numerosas entrevistas, fontes das que
tiramos todos os datos que seguen.

Don Xoaquín Lorenzo era, por exemplo, moi crítico
coas formas modernas de celebración dos Magostos
modernos, xa totalmente falsificados e non mere-
centes de se ún ocupar de iles, e o mesmo opinaba

sobre a evolución moderna de festas como o
Antroido e os Maios. Consideraba que o Antroido era
unha festa popular, de imposible programación ou
regulamento: O pobo quere adivertirse ó seu xeito,
quere ser íl protagonista, pór a súa iniciativa nas
cousas que fai; sinte no fondo da súa concencia o
siñificado do Antroido e, cando pode, faino xurdir
do fondo esquecido case da tradición, como afirma-
ba no seu artigo “En col do Antroido” (La Región,
1987).Estaba moi ledo polo xeito de celebración dos
Antroidos da cidade ourensá do ano 1987, cando o
Concello fixo peatonal o centro da cidade (Paseo e
rúa de Santo Domingo), permitindo a expresión
popular da xente, o renacer do Antroido, do lexíti-
mo, do verdadeiro; para iso, dicía el, non facían falla
nin premios nin desfiles oficiais, anque o que si podía
facer o Concello era colgar un “Meco” do balcón da
Casa do Concello ou alugar charangas para cubrir de
música as rúas.

Consideraba o noso autor que o Antroido
era unha gran festa popular, de raíces reli-
xiosas e tamén paganas, porque hai quen
quere ver nelas a lembranza de ritos pale-
olíticos; efectivamente, nalgunhas pintu-
ras rupestres aparecen homes disfrazados
(I.R., 1981), e ao tempo era ademais unha
celebración de fortes resonancias na litera-
tura universal:

(...) Pero o Antroido, é certo, non é somen-
tes iso. Iso é moi fermoso.Iso é, por exem-

plo, mire ustede, no Buscón de Quevedo fálase do
rei de galos, aquil estudante que collen e organi-
zan con il unha especie de procesión de tipo burles-
co en que hai o rei galos.En “Nôtre-Dâme de París”,
de Víctor Hugo, fálase do Papa dos Tolos; tamén hai
uns días en que os estudantes adequiren a autori-
dade suprema, fan o que lles dá a gana, e organi-
zan aquela festa do Papa dos tolos en que elixen,
pois, un tolo como Papa, caricaturizando precisa-
mente a Iglesia.

Hai, no mundo enteiro, unha serie de festas, diga-
mos deste tipo, de inversión de valores; incluso hai
na misma eirexa –non podo niste intre citarlle os
sitios porque non os lembro certamente–, pero a
famosa festa dos obispillos e un día en que os
monaguillos son eles os reutores da eirexa e o obis-
po é un subordinado dos monaguillos, unha inver-
sión de valores (I.R., 1981).

Pensaba, ademais, que o antroido
perdera a popularidade e a frescu-
ra que tivera noutrora:perdeuse a
espontaneidade e a gracia que
ten todo o que é orixinal, todo o
que é popular (I.R., 1981). E tam-
pouco era moi optimista sobre a
súa posible recuperación, porque
o progreso impedía a volta aos
ritos antergos. Dicía que os actuais antroidos de tra-
dicional teñen pouco.O que teñen hoxe de tradicio-
nal é o elemento ese que se conserva polo que
puderamos chamar o seu tipismo. É moi típico as
máscaras de tal sitio: pois entón vamos a fomenta-
las, vamos a percurar que estas máscaras vaian
adiante, que se coñezan máis..., pero xa non saen
como saían antes, do pobo mesmo, da esencia do
pobo.Denantes era o pobo que sentía a necesidade
de manifestalo. Hoxe é organizado (1981).

A Televisión, o turismo e a oficialidade son os enemi-
gos do Antroido, dicíalle o Xocas ao xornalista malo-
grado Xosé Aurelio Carracedo (1986) e repetía a
menudo nas entrevistas de prensa que convertilo
nun atractivo turístico remataría por ser a súa ruina
definitiva (I.R.,1981; Mera, 1984).

Hoxe hai un elemento que está alterando dunha
maneira moi profunda todo esto.É eso que chaman
o turismo.E a protección ao turismo.E o desexo por
parte das autoridades e de certos organismos de
darlle maior esplendor. Esto, naturalmente, réstalle
popularidade. Xa non é o pobo o que o fai, senón
que o pobo vai empuxado por ises organismos.
Incluso a existencia de premios aos millores disfra-
ces..., en donde a parece o premio de tipo oficial des-
aparece naturalmente o elemento de tipo popular.E
esto é o que está realmente ocurrindo (1981).

Agora, nestes tempos modernos, hai o disparate,
que aprenderon na televisión sobre todo, de facer
carrozas, cousa que aquí non houbo nunca e son
características do sur da Península. Eso é unha
chafallada (1986).

Por certo, no Antroido do ano 1980 a don Xaquín
Lorenzo lle prohibiron pronunciar unha conferencia
sobre esta festa na Agrupación Cultural “Abrente” de
Ribadavia por carecer de autorización por parte do
goberno civil para a mesma. O feito foi comentado,
co sarcasmo necesario, por Segundo Alvarado pois,
dicía este xornalista, eres a única, e se non a única,
unha das máis importantes personalidades que
poden falar do antroido galego (...) Cabería a posi-
bilidade de que, aproveitando a túa conferencia
sobre o Antroido, utilizases subrepticiamente a oca-
sión para meterte co réxime, como antes se dicía.
Pero agora non hai réxime, non vexo o pretexto. E
por iso aínda estou confuso ante a determinación
(Alvarado, 1980, en castelán no orixinal).

Respecto da celebación dos Maios, pensaba que esta
festa está xa totalmente desfeita desde que comen-
zaron os premios e a cómica distinción antre os
Maios “típicos” e os Maios “artísticos”, o mesmo
socede coas coplas (1987). O tráfico e a intervención
das autoridades, censurando as coplas na dictadura
de Primo de Rivera, eran outros problemas que foron
alterando o carácter desta festa que, para Xaquín
Lorenzo, era unha celebración da primavera e que
podía esculcar as súas raíces na lonxana Árbore de
Vida dos sumerios, cinco mil anos antes de Cristo:

Para min o maio é unha conmemoración da pri-
mavera. Naturalmente esta definición poderíamo-
la levar moi lonxe na historia, hastra o culto ao
principio vital que é a Terra. Atrévome a decir

máis, eu levaría incluso o paralelo dos maios á
Árbore da Vida dos sumerios, 5.000 anos antes de
Cristo. Non era unha árbore determinada, senón
unha árbore calquera, que coa chegada da prima-
vera brotaba e era signo de vida, que ten a súa
orixe na terra. Curiosa é unha frase que se atopa
na Biblia que di Cristo “Eu son a vida e vós os
armentos”. ¿Por qué a Cristo se lle ocurriu dicir que
El era unha videira, unha árbore? Non hai dúbida
de que lles estaba a falar a uns homes que aínda
lembraban o antigo culto á árbore sagrada.Por eso
El se compara cunha árbore (dempois a videira
será un signo dos cristiáns).A vexetación é o prin-
cipio vital.Xa dende moi vello eiquí hai ese culto á
videira, á vexetación. Velaí o culto á vida oculta
que está latexante no inverno e no outono e que
na primavera rexurde.

Por un paralelo lóxico faise a representación da
natureza. ¿En que vemos a primavera? Nos montes
cheos de froles. Entón o maio baséase nun monte,
nun símbolo do monte. Por eso o maio ten forma
de pirámide ou cónica. Tanto unha como outra
simbolizan un monte cheo de musgo, froles e
demáis productos da primavera.Logo atopamos xa
a San Martiño Dumiense na súa obra “De
Correctione Rusticorum” na que fala dunha serie
de prácticas paganas que –di– hai que convertir.A
eirexa cristianiza sitios e prácticas (por xemplo os
cruceiros dos camiños) e nos maios ocorre o
mesmo. Por eso no cume do maio cónico ou pira-
midal ponse a cruz. Non deixa de ser o trunfo e

conmemoración da primavera, pero
cristianizada. Así chegamos ao maio
actual...” (entrevista de X.L. Carrión,
1985).

Don Xoaquín consideraba, ademais,
como un disparate o chamado maio
artístico, porque son carrozas e non
teñen nada que ver cos maios; son
imitación das carrozas da batalla de
froles. Dende o ponto de vista antro-
polóxico os maios artísticos son
como pórlle un par de pistolas a un
Cristo (1985).Tamén botaba en falta o
vello costume de, ó rematar o día, ir os
grupos dos Maios á parte máis alta da
Ponte Vella e dende alí tirábase o
maio ao Miño.A festa remataba para todos menos
para os do Maio, xa que era cando comenzaba a
festa.

Tamén se pronunciou Xaquín Lorenzo sobre as cele-
bracións modernas dos magostos: por exemplo,
nunha charla en Ourense en novembro de 1981.Alí,
tras ser presentado por Francisco Fariña Busto, criti-
cou o conferenciante as innovacións que definía
como negativas desta festa. Refugaba que se desen
premios, porque era unha festa que se debía organi-
zar desde a espontaneidade, cada ún pola súa conta,
e que se convertise en festa urbana o que na súa
orixe era unha festa rural, anque se celebrase nos
arredores da cidade. Criticou tamén a institución da
“Moza do Magosto”, que non existiu nunca, e as
fogueiras masivas dentro do marco urbano, pois
antes cada un facía o seu magosto sen máis (La
Región, 10 novembro 1981).

